
ПАН ДУХА

Кед же шмерц вообще ма даякого смисла, вец єй шестра, глїбока старосц, ма милосердну улогу, олєгчац, бо глїбока старосц – або кед дахто волї чуц єден вик, длугоке паметанє Михайла Ковача – витрапя змучене и витрошене цело, та ше шмерц доживює як олєгчанє. Цело Михайла Ковача загасло, алє пламень Ковачового духа жиє и будзе жиц медзи нами и у нас. У остатнєй розгварки з нїм гварел ми, ганьблїво, же ше чувствує нєлагодно кед стретнє млади швет, бо ше вше здогаднє же вон уж, так повесц, нєпристойно длуго жиє.

Треба то заслужиц, цешел го я, а Бог озда лєм найлєпше зна цо роби.

Кед живот як вода нєзатримовно вше себе находзи преход, драги духовного пламеня нєпредвидлїви. Гоч ше на хвильку пламени язичок затраци у лавиринтох швета, зна вон нєсподзивано и на нєпредвидлївим месце ознова вибиц, поготов кед кончи улогу очисценя и нового народзованя. На дубу Михайла Ковача ище велї з нас огрею нє лєм руки, алє и душу, а його хижочка стара нас вежнє под свойо кридла, бо вона з найчистейшого нєба и зишла медзи нас. Бо, нєт векшого богатства од чесного худобства. Йому припада царство небесне, духовне паньство, як ясни доказ же зме ше нє збогацели праве прето же зме нїкого нє спреведли и окламали.

Пан духа, Михайло Ковач, ясно нам зохабел порученє же, як писателє, о чим ше будземе кед нє о моралу, бо з нїм почина и закончує ше швет и живот. Ожвиреним зохабиме физичну монету, а стрибернїк з духом цо зме го себе приобрели оможлївює нам уходнїцу до вичносци. Тот стрибернїк духа єдине цо ми вон, Михайло Ковач, як тал зохабел и я му на нїм сердечно дзекуєм. То тота Сиверна гвизда до хторей зме обидвоме запатрени. 

Дороги мой Учителю Михайло Ковачу, сами сце гварели же зме ше єден од другого и учели, нє лєм же зме ше почитовали. Мнє, ту пред Вашим отвореним гробом, треба повесц же кнїжка о Вашим животу и дїлу будзе пошвидко докончена кед ме ище дакус розум послужи, и мам грих, хтори явно припознавам, же сом у горучки практичних обовязкох, призабул на тоту важнєйшу, моралну, зробиц радосц чловекови за живота. Алє Ви и я знаме и тераз же за виправянє гришкох, окреме особних, и за Добре дїло, нїґда нє позно.

Пред Вашим отвореним гробом чувствуєм ше як Гарон хтори у чамцу, з веслом у рукох, на стояци, ма Вас превесц прейґ озера зоз смертну воду и увесц до вичносци. Ту зме. Мой чамец дотика побрежє и я Вас на кратко зохабим, скорей як ше ґу Вам конєчно придружим,  крипкого духа по яким Вас паметаме за живота. Най Вас крипки дух послужи и у шмерци так, як цо нас будзе служиц у живоце. 

Дзекуєм Вам и слава Вам! И у вичносци Ваш Юлиян Тамаш


